
〔末上〕幕府英雄勝虎狼。擎天玉柱紫金梁。妖嬈警夜長蛇動。武士春園細柳香。十六

雙牌新駐節。三千里鎭動邊疆。莫言邊鄙專生殺。膺錫殊恩沐寵光。自家杜將軍帳下頭

目是也。俺元帥近臨邊境。威鎭疆場。大振聲權。宏張師旅。指揮則鳥雀飛揚。叱咤則

龍蛇蟠避。運籌於三關之上。決勝於千里之中。帷轂登壇。權旌駐節。官授征西大元帥

之職。生得雄腰虎背。常懷義膽忠肝。道猶未了。元帥早到。〔外上介〕

【菊花新】一片丹心圖報主。鎭邊陲竹帛生輝。治國齊家。兵行仁義。不比那殺妻吳起。

文帝鸞輿勞北征。條侯從此整嚴兵。轅門忽報將軍令。今日方知細柳營。下官叨蒙聖恩。

官拜征西大元帥之職。奉勑鎭守蒲東地方。自那日與契弟相別。倏經數月。他相約我不

久到此。爲何不見來。〔末上介〕有事不敢不報。無事怎敢亂傳。報軍情事的。〔遞帖

外接看介〕一爲擾害地方事。近因丁文雅失政。軍校不守紀律。因而作亂。擾害鄕民。

知道了。起去。〔末下外〕這廝不守王法。擾害百姓。就欲進兵征討。爭奈未知強徒出

沒。正所謂將以仁信義勇威嚴爲本體。腹心耳目爪牙爲用。兵校何在。〔丑上〕會傳天

外信。善達世間書。〔衆〕甚麽人。〔拏住介〕稟元帥。一個和尙撞關。想是奸細。特

拏在此。〔外〕這禿廝敢是打探軍情事的。軍校拏去砍了。〔丑〕容小僧稟知。〔外〕

也罷。你從實供來。

【紅衲襖】〔丑〕問貧僧何處來。〔外〕爲甚到此。〔丑〕爲寓空門西洛客。〔外〕西

洛客是何人。〔丑〕麾下投書張秀才。〔外〕那秀才怎麽。〔丑〕近日遭逢飛虎賊。愴

惶無佈擺。險把殘生害。〔外〕秀才家不過琴劍書箱。那有良金美玉。〔丑〕不因韞匵

藏珠也。〔外〕他爲甚麽。〔丑〕只爲崔家少女傾城色。

有書在此。〔衆接書外看介〕

【一封書】洛生珙拜兄。近日何期遇難中。孫飛虎逞兇。劫掠人財强聚衆。崔相國家並

僕等。一旦如魚困釜中。破羣雄。仗威風。顚沛來緘恕不恭。

這書果是我兄弟寫的。左右。放了那和尙。與他酒飯壓驚。〔衆應介外〕左右。此去賊

營多少路程。〔衆〕此去到蒲東普救寺。約有一百餘里。〔外〕吾去救崔張。高其義。

擒飛虎。顯其威。就選精兵。連夜進發。〔末〕覆元帥。兵書云。五更而趨戰。只擒上

將軍。百里而趨戰。只蹶上將軍。強寇之來。勢不可測度。最是兵家所忌。未可前進。

〔外〕你曉得甚麽。吾料賊子志在酒色。比及五更。一鼓而擒。所謂義兵神策迅速。聞

雷掩耳無及。就要起兵前去。〔丑〕稟元帥。與張先生甚麽交子。

【排歌】〔外〕君瑞同窗。是我膠漆故知。同袍怎忍顚危。吾今卽刻便興師。管强梁翦

草除。〔合〕人吶喊。馬奔飛。半天搖動五方旗。功成日。奏凱囘。鞭敲金凳喜孜孜。

【前腔】〔丑〕上吿將軍。略聽咨啟。和尙那裏呵。事急一似燒眉。將軍若肯發慈悲。

免使諸僧作怨鬼。〔合前〕

要全道義顯軍威。　　　　不惜千金怒發機。

掃盡蒲關强賊輩。　　　　元戎齊唱凱歌囘。

此明朝作品在全世界都属于公有领域，因为作者逝世已经超过100年，且作品于1931年1

月1日之前出版。

